Í bréfi frá nemanda með lausn á fyrsta verkefninu er vikið að því vandamáli að skrá fleiri en eina færslu með sama lykli. Þetta er áhugavert vandamál og ég ætla að leyfa mér að velta upp nokkrum flötum á málinu, bæði frá því sjónarmiði að kynnast Perl almennt og eins til að fjalla dálítið meira um gagnagrunna.

Spurt er: Get ég einhvern veginn notast við pöruð fylki inni í öðru, pöruðu fylki sem er lyklað? Fyrsta svar er að slíkar gagnagrindur (data structures) er hægt að setja upp í Perl. Hvar finnur maður upplýsingar um þær? Ég fer í Perl-hjálpina og opna skrána perlfaq sem er yfirlit yfir faq-skrár (faq: frequently asked questions). Þar stendur eftirfarandi klausa:

perlfaq4: Data Manipulation 
Manipulating numbers, dates, strings, arrays, hashes, and miscellaneous data issues. 

Þá opna ég skrána perlfaq4 og finn þar eftirfarandi klausu:

How can I make the Perl equivalent of a C structure/C++ class/hash or array of hashes or arrays? 

Use references (documented in perlref). Examples of complex data structures are given in perldsc and perllol. Examples of structures and object-oriented classes are in perltoot. 
Þetta er góðu fréttirnar. Vondu fréttirnar eru þær að þessi gagnagrind varpast áreiðanlega ekki yfir í SBDM-gagnagrunn og leysir því ekki vandamálið. En í perlfaq4 er líka að finna eftirfarandi klausu:

How can I store a multidimensional array in a DBM file? 

Either stringify the structure yourself (no fun), or else get the MLDBM (which uses Data::Dumper) module from CPAN and layer it on top of either DB_File or GDBM_File. 
Þarna er svar Perl-hjálparinnar við spurningunni og nú ætla ég að prjóna dálítið við það. Fyrst svar við spurningunni: Hvað er átt við með orðunum "stringify the structure yourself"? Það sem er átt við er að taka öll sviðin (eða dálkana) í færslunni sem maður vill geyma undir einu heiti, breyta þeim í einn langan streng með einhverju sérstöku tákni til að skilja á milli sviða (t.d. | sem ekki kemur fyrir í venjulegum texta) og geyma þannig í grunninum. Þegar færslan er lesin úr grunninum er skipunin split síðan notuð til að skipta strengnum aftur í upprunaleg svið. Dæmi með sviðunum stutt, langt og dagsetning:

# Sameining:

$faersla = $stutt."\|".$langt."\|".$dagsetning;

#Uppskipting:

($stutt, $langt, $dagsetning) = split("\|", $faersla);

Ég læt liggja milli hluta það sem sagt er um notkun MLDBM en bendi á aðra einfalda og algenga leið: Vera með fleiri en einn gagnagrunn með sama lykli. Í dæminu hér að ofan værum við með þrjá grunna, einn fyrir hvert af sviðunum stutt, langt og dagsetning, en sama lykil fyrir samstæðar færslur í öllum þremur grunnunum.

Þriðja leiðin er svo að stíga gagnagrunnsskrefið til fulls, nota venslaðan gagnagrunn á borð við MySQL og hafa samskipti við hann í gegnum þartilgerða Perl pakka. Upplýsingar um slíkt er best að finna neðst á vefsíðunni http:///www.perl.com undir Resources/Databases.

